
Gnalu Na Yaba

sgbyan ga, spyalun mu lk'aba' mu.

mpusal qutux kawas maku kya na ga wayal yaba maku la,
hazi mtzyun kawas ryax iyat maku minblaq smpi' yaba, kya hazi
qutux ini ga sazing spyalun mu. pgasun maku krryax smpi' yaba ,
aw ga ini balay glu inlungan qu spi' hya, spyalun kruma ga wi tlqin
sa beh lwah rintu, ini ga tkmu' sa suru na qghoniq, ini sami pkkal
ini cinkita rqyas uzi.

zik na spi' ga mngilis saku gleng na buqul lk'aba' , bagaw ta
nanu | ngisan mu, spyalun mu yaba, ana cingaw Ingisan ga
mtgyah balay inlungan, yasa qu minkahun sa snun balay inlungan.
ramat balay, aba' mu.

ryax maku mqyanux qgani ga skun maku iyal inlungan yaba :
mmlikuy , motux, gnzyat, inblequn nya tmasuq kwara zyaw nya,
pzyux rrangi nya, ghwazyun nya squliq, mshzyu, smozya krahu' na
lalu, lokah ptlu pila, kyan nanak knita nya, ru krahu' llungun
nya...., maki inlungan mu ga, yaba ga pyang balay na mlikuy ,
mrhuw galang, 'tayal balay yaba mu.

minmqgwas biru Gipun cikay qu yaba, baq mita biru Cyukuk
ru biru Gipun, tryax mita biru, miru biru, smoya mgbaq zyaw,
pzbaq squligq, rmaw balay squliq, maki galang ga krahu' lalu nya
yaba ta maha saku Imnglung.

yasa cipuq saku kya na ga, ungat bas' tehuk galang , taqu
musa Pskwaran r'uyan qalang yatux uzi ga siki mkrkyas mkaraw
rgyax qutux tmuzing ga ptehuq kya. ana balay twahiq ga pzyux
balay squliq hutu mwah mcisan ngasan myan, llpyun rrangi tryax

mmwah Imosay kya.
ungat tbazi nenanu qu gqalang myan Pskwaran r'uyan qasa, mwah
mcisan rrangi ga hutu maras mmaru', yasa gi mita maru' qu llaqi
lga hutu balay smyax qu roziq naha, msli sa ngasan myan kwara,
mnaga msina roziq naha, nanu siga qutux qutux pebku ms'rux
magan maru' maha yaba mu, bigan nya llaqi, pzyux balay llaqi
nyux si psr'ux tanux ngasal, ryax gasa ga pgasun myan balay, sun
maha thuzyay maniq qutux maru' Iga iyat balay kantan ay. nanu
yasa baqun kwara llaqi qu yaba mu, yalaw gi krryax ga maras
maru' qu rrangi nya.

ini saku tehok magan kawas kya kyan qutux ryax, rasun sami
ni yaba mu musa muhi tqinu rgyax. tqinu ga siki pnhyun sa qthuy
balay na qghoniq ga blaq inrkyasan nya, spyang balay krahu na
qqghoniq ga siki ptlwan sa llahuy zik rgyax, yaba mu baqun nya
hmkangi hya. yaqu kinbalay yaba qu tatak qasa ga sbazyux nya
mopuw gluw cyux memaw qnzyat balay mtzyaw kya, kruma ga
cyux tmutu ghoniq, muzit bling ghoniq, smku' 'yu tqinu, smkiluh
abura, snryut ghoniq, tbebku tqinu, ru kzyazyan sa kansuki tqinu
pzyux balay ptzyagun zyaw, ini hngaw ana cikay kwara naha.
suru' Iga, baqaw ta hmswa la, wa maku si 'nbleqi balay kmita yaba
mu ga wal rasun kinsat la, wa maha nanu zyaw gani hya la,
kincipuq saku kya ungat baqun mu , aw ga, ryax qasa lga yang
balay wa sami nya pyaran cikay pira kawas qu yaba maku.
mtzyu kawas maku kya kyan qutux ryax 'bagan, talagay kinkiluh ni
wagi, ini baqi smru ni llaqi la, sun qasa Iga mkkal kwara naha
musa mlgyaq, yageh naha maki sa pbhgan lukus cipuq na gong ,
smozya musa sa puqing gsya slaq qasa qu zzik hazi.
tehok kya puqing gsya lga hluyun sami ni qgsuyan ru yupun sami
naha sa cipuq ru rgzil na tanku. yasa hazi smka tmuzing lga,
ms'un qu gsya tanku la, sikta sun qani Iga wal mgzyaw qu sswe
maku Yuma , mozyay myan hkangi kwara, aw baq nyux si
pskawngat sa zik gsya gsahuy na hos Yuma la, wa pshotan gsya
qutux kakay nya, ini thzyazi hmuluy babaw la, sun maha qgsya gasa
ga mmusa ki slag ngasan myan hya qu wal magan sswe maku
Yuma.

ktan ga wa yaqeh balay zyaw qani la, kwara mgluw mlngyaq
llagi ga ungat gbagan naha wal si n_ggyut mgyay tlqing kwara,

nanak kuzing ki qsuyal maku mlikuy Yumin talagay balay 1 ngisan
myan mqzinah musa
slaq pagay smatu yageh na zyaw qani ki yaba yaya. baqun yaba
lga memaw myang puniq lyutux kinhelaw nya musa magan sswe
maku Yuma, ini gbsyaq Iga nyux gmibaYuma mwah ngasan,
shoqgin nya balay mngilis.
krahu saku cikay Iga, yaba ga ini nya yugi motux na

inlungan nya mtzyaw, krryax ga rasun sami nya Imosay rrgyax
musa sa ini baqi na squliq uru' rgyax gasa muhi tqinu. mluw sami
turak kya hazi sazing tmucing glgan, ru kinhway sami mbzyaq sa
ungat baq na tuqi, mhkangi sami tuqi ga ini ani pkta squliq qu
gnplan myan. tuqi na kinbalay yaba ga siki gyahan a'baw llmiquy
ga baqun kmita, tuqi gasa ga kruma mkrkyas, mbzyaq, hmesan
gsya, pwah sa mburuk ghoniq ini ga mkaraw sa llyung, wi
mkrkyas sa bbtunux, ini baqi Impuw pira qu 'nwahan mtuki tuqi
rgzil tuqi la, kya yasa balay hriqun cyugal tmucing sk'uy balay tari
mhkangi tehuk kya 'san myan.

minpira myan phkngyan tuqi qasa, aw ga cyux maku ini gbaqi
genu ga 'ri'an , knalay ni yaba tuqi cipuq gani ga tuqi uzi, aw ga
iyat sun maha tuqi ni 'tayal qani hiya la. suru' na tuqi lga
talagay | yasa balay kinbalay yaba spyang krahu na ngasal ruma',
yasa balay qu qtnak ptzyaqun na tatak, gani ga “ungat squliq baq
na rhzyal”. kinblaq balay tunux yaba, ungat ana squliq nbah
hmenas r'ngu nya hya la, zmimu' kuzing yaba maha: “ laqi,bzirun
tqinu gani ga yasa rasun su mqwas biru, geri mqwas biru kiy .
luhay Imosay llahuy na mlikuy ga, yaba mu ga hya spyang.
yaba mu ga mngarux , kawngun mu balay. krryax sawbeh sa
lhngan masuq mtzyaw mmwah ngasan yaba yaya lga, siki tnsuqun
llagi mtzyaw kwara zyaw ngasan, phapuy mami', sinkiloh ppema
gsya, kmagaw zik ngasan ru llingay ngasan, 'nblequn smku yupun
lukus ni yaya, ini kusa gasa lga hutu hmwaw sma'ang yaba la.
mziman kawas sraran hya ga, ungat ga's, ungat rintu' ru pskiluh
gsya, phapuy ru pskiluh gsya ga siga smuling ghoniq, smqaw
ghoniq ru pnaho' puniq ga hmiriq balay ryax, nanu siga s'aga
hayring ini ga ruma zkhi' ga musa hailaw mslom. laqi cipuq ga
ini gba mnahu', hutu giway heloq mqgaluh rqyas , ini aki ps'aring
puniq kya Iga shngan yaba yaya ru ks'a'ngun lozi. llungun maku

kya qutux ryax ini ps'aring puniq mu, talagay kinngungu' maku
balay memaw saku mngilis beh na qghoniq.

mbusuq yaba Iga hutu nya halan tnqglih yaya, tryax msayu' sa
zyaw na musa squliq twahiq qu qsuyan mu knerin Yusi qasa, yaqeh
llungun yaba mu qu qzinut gnqyanux qsuyan Yusi, triqun pila si
tthi' smwayan qu yaya sraran maha yaba.

yaqu krahu saku baq saku inlungan cikay lga baqun mu la,
yaba mu ga motux balay ktan, aw ga kyan uzi qu kinhnuk inlungan
nya, suru' na mzyuhun nya ga, aw baq sa cyux uzi qu pyang balay
gnalu nya sa llaqi. yaba ga ini gbaq kmal sa sbing na ke' ki llaqi
nya.

musa hitay ga 'basun qutux qutux mrkyas mlikuy, giwan nyux
mmlikuy qu 'laqi la, giwan na pyang balay na mlikuy uzi la.
kawas ryax wayal gasa musa hitay qu gsuyan mu Yumin ga, maras
sami shhya' balay na nniqun musa san mita Yumin, ktan yaba wal
n_gyut mhikang qu Yumin lga, talagay balay qu gnalu nya memaw
msbuq roziq yaba, kyalun nya Yumin maha klokah maniq laxi
k'uzyay. ktan kryax mtlokah 'nrkyasan yaba ga, aw baq kya uzi
qu kinmhnuk inlungan nya, yasa wayan maku baqun cyux sami
nya skun balay inlungan kwara llaqi yaba mu.

mqwas saku biru pgwasan Cyugak ryax gasa ga, bigan

saku pila yaya qutux qutux bzyacing yasa qu sqyanux maku,
pingzyu yaya maha laxi hmut hmiriq pila, yalaw gi ini cinmuyaw
ngasan ta. lungun mu ga ini saku hmut hmiriq pila hya, sgalu
saku ni yaba yaya Iga yasa qu tnak mu la. aw ga hutu ks'angun
yaba qu yaya maha:” swa nya tnak la, kpzyux cikay miq pila laxi
ani gzinut laqi maki tanux hya”, ke' qani ga gmlu sa papak mu
krryax, yasa qu t'aring saku mkyaya uzi sqani lga, 'nblequn maku
smku inlungan snbin ke' yaba gasa pira na tmucing kulu tryax
tmuliq kuzing maha inblaq mlahang llaqi nanak.

sun maha zyaw na wayan yaba ga ms'ubuy sa gsuyan maku
Yumin. taqu babaw na mzqun squliq tesazing ryax Yumin ga,

musa qmaloq yaba, Imnglung yaba maha aki ta smli cikay nenanu
rrasun ta ki giqas yutas ma, rasaw ta pin'aras ta bganux yasa aki
sun maha khwayun ta Ipyung, giwan na inlungan krahu maha yaba.

ini baqi wa hmswa nanu yaba yaqeh lyutux nya maki 'awsa nya
mita mrusa' tuqi qa cbi'ngan nya mkzyay qwazyux Iru si khutaw sa
rsnat na rgyax. suru' halan hmkangi na mrkyas llaqi qalang
cyugal ryax ru cyugal bengi, te payat ryax hkngyun naha lga, sikta
aw baq sa tegleng ptlu hya ga laqi nya nanak Yumin la. yaba
maku ga siqan iyal si psrapa' mskawngat sa zik na rgyax beh na
gsya.
ryax gasa nyux rasun ngasan qu yaba, gsuyan Ciwas ki kuzing

ga sawman myan hi' yaba, qilis rqyas nya ga 'nblequn myan smon,
kyalung mu yaba maha kun ga spyang nya pqgasun na 'laqi. baqun
mu nanak cipuq zyaw gani musa maku thzyazyun mtzyaw rmaw
yaba mu.

ryax nxan yaba ga rgyax qu stman nya mqyanux, rgyax ru
llahuy ga yasa qu psru' insuna' nya , msra_ngi ki kkhoniq mglu ki
gbhniq ru gsinu, snhyun nya nanak hya ga pyang balay baq qmalop,
msyaw sun maha thoki na qalang, aw ga ana mtlokah yaba ga yasa
balay ini nya thyazi 'mpuh qu lyutux nya nanak, ima baq maha
tehuk suru' lga wa si tmasuq gnxan nya sa spyang nya pgasun
balay na rgyax hya la.

gbyan shera mqas saku balay spyalun mu yaba, ana maku
shogin mngilis ga 'basun mu balay, hazi ini ga sramat ini ga
skhwayun yaba, yasa balay sn'inu yaba inlungan mu. sun maha
mqutux ngasal squliq ga si say maha snpu'ngan ni Yaba Kayal,
mqutux ramu' na squliq ga 'mubuy inlungan ini kusa maha wal
mcka Iru si pskawngat kya la, ana hmswa msgagay qbuci ga,
pgasun maku balay mkkita sa spi ki yaba.

